"Першая школа езуітаў у Полацку. Езуіцкі калегіум".

Мэта: пазнаеміць вучняў з дзейнасцю езуіцкага калегіума, паказаць ролю 

             калегіума ў развіцці адукацыі і культуры Беларусі.

Абсталяванне: кнігі  "Иезуиты в Полоцке" 1580-1820гг., Полоцк, 2005,

                          У.Арлоў "Таямніцы полацкай гісторыі", Мн., 1994,

                          "Памяць", Мн., 2002.

            1. Унутраны двор кадэцкага корпуса (раней езуіцкага калегіума). 

(З паштоўкі 1903г.)

            2. Касцел святога Стэфана і будынак езуіцкага калегіума.

            3. Галерэя Полацкага калегіума. Малюнак Габрыэля Грубера.

            4. Сабор святога Стэфана і корпуса езуіцкага "горада".

Паняцці: калегіум, тэалогія, езуіты.

Форма правядзення: прэзентацыя.

План.

            1. Узнікненне калегіума.

            2. Дзейнасць калегіума.

            3. Пераўтварэнне ў Акадэмію.

Ход занаткаў:

Уступная гутарка.

            1. Што такое ордэны царкоўныя?

             2. Калі і дзе ўзнік ордэн езуітаў?

            3. Хто з'яўляецца заснавальнікам ордэна?

            4. З якой мэтай быў створаны ордэн езуітаў?

            5. Якія каталіцкія ордэны існавалі ў Полацку?

            6. Чым займаліся манахі каталіцкіх ордэнаў у Полацку?

Настаўнік: Езуіты - манахі каталіцкага Ордэна Іісуса Хрыста. Адзінага пункту гледжання на дзейнасць езуітаў няма. З аднаго боку, езуіты выступалі супраць Рэфармацыі. Дзеля дасягнення пастаўленай мэты яны мелі права здзяйсняць самыя цяжкія грахі. Яны паставілі сваей мэтай падпарадкаваць увесь свет каталіцкай царкве і дзеля гэтай мэты выкарыстоўвалі любыя сродкі. А з другога боку, яны зрабілі многа карыснага: займаліся дабрачыннасцю, адчынялі аптэкі і шпіталі, друкавалі кнігі. А найперш - стварылі самую перадавую для свайго часу сістэму асветы. "Бярыце прыклад з езуіцкіх школаў, - пісаў філосаф Фрэнсіс Бэкан, - бо лепшых не існуе на свеце".

Дастаткова ўспомніць імены Мальера і Вальтэра, Дэкарта і Мантэск'е, Казіміра Лышчынскага і Сімяона Полацкага і іншых. Усе яны выхоўваліся ў навучальных установах езуітаў.

Сення на занятках мы пазнаемімся з дзейнасцю езуітаў у Полацку, выяснім, якую ролю адыграў калегіум у развіцці адукацыі і культуры Беларусі.

У Полацк езуітаў запрасіў кароль Стэфан Баторый, які пасля далучэння Полацка да Рэчы Паспалітай вырашыў зрабіць горад апорай каталіцызму. У 1581г. езуіты заснавалі ў Полацку калегіум, у якім выхоўвалі ў навучэнцаў глыбокую рэлігійнасць і адданасць каталіцызму і Ордэну езуітаў.

Калегіуму былі дадзены не менш як 72 вёскі (з 730 дымамі) і 423 дамы ў Полацку. Першапачаткова навучальная ўстанова размяшчалася ў Полацкім замку. У 1588г. пры калегіуме быў пабудаваны касцел св. Стэфана. У 1598г. калегіум перавялі ў спецыяльна ўзведзены будынак непадалеку ад замка (драўляныя будынкі згарэлі пры пажары). У 1733-1745гг. на месцы драўлянага пастаўлены мураваны касцел. Перад касцелам сфарміравана вялікая  прамавугольная Парадная плошча. У 1649г. (паводле іншых звестак ў 1750г.) пачалі будаваць трохпавярховы будынак калегіума з келлямі, сталовай і бібліятэкай. У 1778г. паралельна будынку касцела ўзвялі трохпавярховы корпус, у якім размясціліся кнігарня, друкарня, тэатр. 

З паўночнага боку да касцела прыбудаваны двухпавярховы Г-падобны ў плане флігель, які аб'яднаў касцел з галоўным корпусам калегіума.

У 1780г. пабудаваны адна і двухпавярховыя гаспадарчыя памяшканні (пякарня, піваварня, майстэрні), якія абмяжоўвалі тэрыторыю калегіума з поўначы і захаду і замыкаліся двухпавярховым будынкам з брамай. У 1785г. пабудаваны корпус, дзе размяшчаліся карціная галерэя, музей, абсерваторыя, хімічная лабараторыя, вучэбныя кабінеты.

У Полацку езуіты мелі 6 касцелаў. У 1772 г. калегіуму належала каля 5 тыс.  валок зямлі, 16620 прыгонных у весках і 289 мяшчан. Да ліку найбуйнейшых належалі 9 фальваркаў: Вяжышча,  Іванск, Імгумнаў, Загацце, Казімірова, Мосар, Туроўля, Экіманія, якія давалі 63882 злотых прыбытку. 

У 1796-1811гг. у калегіуме вучылася ад 244 да 441 чалавека.  

Пасля таго, як Полацк адыйшоў да Расіі, у 1780г. сюды прыехала імператрыца Кацярына П. Езуіты арганізавалі арганізавалі ганаровую сустрэчу, змаглі паказаць сябе з лепшага боку, таму да пачатку 20 гадоў 

Х1Х стагоддзя яны ажыццяўлялі сваю дзейнасць на тэрыторыі, якая ўваходзіла ў склад Расійскай імперыі.

У 1812г. Полацкі калегіум быў пераўтвораны ў езуіцкую Акадэмію - вышэйшую навучальную ўстанову (першую ў Беларусі), на правах універсітэта. Полацкай Акадэміі падпарадкоўваліся ўсе езуіцкія школы Расіі - не толькі на тэрыторыі  Беларусі і Прыбалтыкі, але і Астрахані, Адэсе. 

У 1820 г. Ордэн езуітаў быў аб'яўлены па-за законам і ў Расіі. Полацкая езуіцкая Акадэмія была зачынена. Езуіты, пакідаючы Полацк, частку маёмасці прадалі, знішчылі многа дакументаў. Замест Акадэміі ў Полацку было заснавана Вышэйшае свецкае вучылішча на ступені ліцэя пад кіраўніцтвам Ордэна піяраў, які быў запрошаны ў Полацк.

З першых гадоў свайго знаходжання ў ВКЛ (з 1569г.) езуіты напружана працавалі па арганізацыі і стварэнню сваей сістэмы выхавання і адукацыі.

У 1581г. члены ордэна адкрылі ў Полацку сваю школу.

Паведамленне вучняў пра першую школу езуітаў у Полацку.

У школе спачатку навучалася 5 вучняў. У ліку вучняў хлопчыкаў знаходзіліся сын полацкага ваяводы Мікалая Дарагастайскага і племяннік архіепіскапа Г.Рыпінскага. Астатнія вучні, верагодна, былі выхадцамі з каталіцкіх сем'яў, якіх ва ўсім Полацкім ваяводстве мелася не больш сямі.

У дальнейшым колькасць дзяцей, якія навучаліся ў езуітаў, значна павялічылася. У 1617-1618 навучальным годзе школа налічвала 81 вучня.  Самым шматлікім з'яўляўся клас "інфіма" - 35 хлопчыкаў. Класы "граматыка", "сінтаксіс", "паэціка" налічвалі адпаведна 15, 11 і 20 вучняў. Клас "граматыка" існаваў у 1591-1592 навучальным годзе, праз год працаваў клас "сінтаксіс", а з 1595-1596 навучальнага года - "паэціка". Адкрыцце сярэдняй школы ў Полацку адбылося ў 1605 годзе, калі быў уведзены курс рыторыкі. У ліку першых езуітаў, якія прыбылі ў Полацк 10 чэрвеня 1580г., знаходзіўся Станіслаў Лянчынскі, у дальнейшым выкладчык матэматыкі Полацкай школы.

20 год свайго жыцця прысвяціў навучанню дзяцей граматыцы і красамоўству выкладчык Станіслаў Кнапскі.

Прэфектам Полацкай езуіцкай школы працаваў Якуб Казій. Некаторы час паводле распараджэння кіраўніцтва Літоўскай правінцыі, ён выконваў разнастайныя абавязкі ў Несвіжы, дзе з'яўляўся прафесарам Бібліі і тэалогіі. Я.Казій вядомы як аўтар пропаведзяў. Некаторыя з іх былі выдадзены ў Віленскай друкарні.

Станіслаў Касінскі даволі значны перыяд свайго жыцця прысвяціў арганізацыі школьнай справы на тэрыторыі Беларусі. У 1619-1620гг. ен з'яўляўся прэфектам Полацкай школы, а пазней выконваў абавязкі рэктара школы. Полацкая калегія першай пачала рыхтаваць настаўнікаў па рыторыцы. Гэтую працу пачаў Андрэй Брукман у 1609-1610 навучальным годзе. 2 гады працаваў выкладчыкам рыторыкі Петр Клінгер, а пазней Мікалай Бенедзікт. З 1622г. ен працаваў прэфектам пачатковых класаў Полацкай езуіцкай школы, перадаваў свой педагагічны вопыт маладым настаўнікам.

Вялікі ўклад у падрыхтоўку настаўнікаў рыторыкі ўнес славуты лацінамоўны паэт, тэарэтык літаратуры і красамоўства, філосаф Мацей Казімір Сарбеўскі, які працаваў у Полацкай езуіцкай школе у 1618-1620г. 

У 1626-1627гг. Полацкія езуіты рыхтавалі настаўнікаў рыторыкі да 1631-1632гг. з пачаткам вайны  Расіі з Рэччу Паспалітай 1632-1634гг.група будучых выкладчыкаў на чале са сваім настаўнікам Сігізмундам Лаўскмінам пераехала ў Нясвіж.

Сярод настаўнікаў, якія працавалі ў езуіцкіх школах, былі высокакваліфікаваныя педагогі, здольныя пісьменнікі, прафесары. Яны ўнеслі значны ўклад у падрыхтоўку кадраў для навучальных устаноў ордэна.

Настаўнік:  Адкрыцце сярэдняй школы ў Полацку адбылося у 1605г., калі быў уведзены курс рыторыкі. Навучанне і выхаванне ў езуіцкім калегіуме вялося па праграмах для езуіцкіх калегіумаў, вылучалася высокім узроўнем. Езуіты стварылі найлепшую для свайго часу сістэму асветы. Яны вучылі задарма, прымалі дзяцей з розных саслоўяў і неабавязкова каталіцкага веравызнання. Шкаляроў добра кармілі, шмат увагі ўдзялілі фізічнаму выхаванню і правілам паводзін. Навучанне ў калегіуме пачыналася з пяцікласнай гімназіі, дзе вучыліся 6 – 7 гадоў. Першыя 3 класы называліся ніжэйшай школай або граматычнымі класамі. Іх задачай было навучыць лацінскай граматыцы, таксама вывучалі і грэчаскую мову.

Пасля заканчэння класа граматыкі, вучні паступалі ў клас паэзіі. Завяршаўся курс класам рыторыкі. Увесь навучальны працэс быў прасякнуты рэлігійнай накіраванасцю. Пасля гімназіі можна было вучыцца далей на трохгадовым курсе філасофіі, а потым - на чатырохгадовым тэалагічным. Каб павялічыць колькасць навучэнцаў, было ўведзена выкладанне на польскай, а  пасля ўключэння Беларусі ў склад Расійскай імперыі і на рускай мове. Праграма 1796г. сведчыць, што ў гэты час вывучалі беларускую, рускую, французскую мовы, гісторыю і геаграфію, алгебру і механіку, этыку і логіку, фізіку і астраномію.

У калегіуме выкладалі выдатныя вучоныя і педагогі. Курсы паэзіі і рыторыкі чытаў Мацей Казімір Сарбеўскі. У ліку педагогаў быў Марцін Пачобут-Адляніцкі. Выкладчыкам калегіума, а потым генералам ордэна быў Габрыэль Грубер. Выпускніком калегіума быў адзін з пачынальнікаў новай беларускай літаратуры Ян Баршчэўскі. Тут вучыўся польскі пісьменнік Н.Мусніцкі. Сярод выхаванцаў беларускі мастак Валянцін Ваньковіч.

Паведамленне вучня пра заняткі ў калегіуме.

Вучыцца нялегка, але займальна, бо ўвесь час ідзе цудоўна наладжанае спаборніцтва паміж вучнямі і класамі. На пачатку навучальнага года прафесар дае класу складанае заданне. Двое з тых, хто найлепей выканае яго, робяцца камандзірамі, або консуламі. Астатніх прафесар дзеліць па памылках прыкладна на роўныя пары, і з кожнае пары консулы выбіраюць аднаго ў сваю каманду. Потым дзве гэтыя паловы бяруць сабе назвы: "грэкі" і "македонцы", "рымляне" і "карфагеняне", "грэкі" і "рымляне".

Дапусцім дзеліцца на "грэкаў" і "рымлян". Кожны мае ў іншай камандзе асабістага праціўніка. Калі "рымлянін" не можа адказаць на пытанне, адказвае роўны яму па здольнасцях "грэк" і так працягваецца, пакуль прафесар не пачуе правільны адказ. Адзнакі зусім не такія, як у сучасных школьнікаў: 10 пахвалаў, 50 пахвалаў, 100 пахвалаў. Іх запісваюць у табель, у канцы тыдня або месяца вызначаецца лепшая каманда, якая займае лаўкі пераможцаў.

Асабістае спаборніцтва - рэч захапляльная. У ім можна заваяваць не толькі медаль, кнігу, абразок, але і нешта больш істотнае -  ганаровае званне: імператара, аўдытара, цэнзара. Найвышэйшую ступень займае дырэктар - той, хто адзін з усяго класа справіўся з цяжкай задачай.

Уладальнікі тытулаў маюць прывілеі. Імператары сядзяць у класе на першых лаўках, прадстаўляюць калегіум на святах і ўрачыстасцях. Аўдытары перад урокам правяраюць у аднакласнікаў хатняе заданне. Цэнзараў не вельмі любяць: яны азіраюць за паводзінамі таварышаў і запісваюць парушэнні ў сшытак, які потым уважліва чытае прафесар, або магістр.

Становішча ў дырэктара высокае і адказнае. Калі прафесар высветліць, што не ведалі задання, і - канец уселякім прывілеям, ідзі на "асліную" лаву. На гэтай лаве, што звычайна, стаяла ў куце, каля печы, сядзелі лайдакавыя вучні. Зацятых гультаеў вянчалі саламянай каронай. Самых нядбайных вадзілі па калегіуме ў аслінай шапцы са званочкамі і гучна абвяшчалі на лаціне: "Асёл з аслоў навекі вякоў".

У школах езуітаў дзейнічаў прынцып канцэнтрацыі: выкладчык засяроджваў увагу на ўроку толькі па адной праблеме. У адзін дзень праходзілі не больш аднаго граматычнага правіла. Прынцып практычнасці патрабаваў выкарыстання засвоеных ведаў у жыцце. Завяршыўшы тэму, вучні пісалі па ей вершы, выступалі з прамовамі і ставілі спектаклі. Перагружаць выхаванцаў забаранялася. Дзенная норма навучальнага матэрыялу ў другім класе складалася з аднаго правіла і чатырох сказаў антычнага пісьменніка. Такое ж заданне прафесар задаваў на дом.

Вучні малодшых класаў пачыналі з дыктантаў, якія перакладалі на родную мову, а потым рабілі пераклад выпраўленага настаўнікам тэксту на лаціну. У класах паэтыкі і рыторыкі пісалі празаічныя і паэтычныя наследаванні старажытным аўтарам.

Глыбейшаму засваенню лаціны служыў метад заглыблення ў моўную стыхію. Яго сутнасць у забароне вучням старэйшых класаў гаварыць на ўроках і паміж сабой на роднай мове. Езуіцкія настаўнікі вынайшлі просты і надзейны спосаб кантролю за гэтым патрабаваннем. Аднаму з лепшых у класе вучняў уручалі драўляны жэтон - знак мовы. Пачуўшы, што нехта загаварыў па-беларуску ці па-польску гаспадар жэтона аддаваў яго вінаватаму. Раніцой ці пасля абеда прафесар пачынаў урок з пытання, у каго знак мовы. Вінаваты ішоў на "асліную" лаву, яго маглі пакараць розгамі.

Былі жэтоны, якімі "ўзнагароджвалі" парушальнікаў школьных інструкцый.

Настаўнік:  Калегіум садзейнічаў развіццю культуры. Пры калегіуме існаваў тэатр, дзе ставіліся п'есы, на антычныя і біблейскія тэмы. Тэатр ставіў спектаклі на розных мовах.

Паведамленне вучня пра тэатр.

Заснаваны тэатр у 1585 годзе, дзякуючы чаму Полацк можа лічыцца найстарэйшым тэатральным горадам Беларусі. У групу набіралі юнакоў, што скончылі курс рыторыкі і вытрымалі экзамен па дэкламацыі. Першым спектаклем, што ўбачылі палачане, стала трагікамедыя "Навухаданасор". Жаночыя ролі выконвалі юнакі ў масках. Удзельнікам усіх сцэнічных відовішчаў быў хор. Калегіум меў свой аркестр.

Спектаклі прымяркоўвалі да Калядаў, Вялікадня, да заканчэння навучальнага года.  На масленіцу гледачам прапаноўвалі "Баляванне сярод голаду і смагі" або "Чару памяці з чэрапа кіеўскага князя Святаслава", перад святам Хрыстова Уваскрэсення - "Бязмежную любасць да крыжа". Напярэдадні выпускнога дня на сцэну выходзілі персанажы п'есаў, дзе ўслаўлялася любоў да навукі, - "Увянчаная мудрасць", "Паэзія Вергілія, узвышаная да хрысціянскай філасофіі". У 1710г. студэнты калегіума паказалі князю Аляксандру Меншыкаву драму "Аляксандр Вялікі".

У камедыях і інтэрмедыях дзейнічалі гараджане і сяляне, цыганы і яўрэі. Гледачы бачылі знаемыя сцэнкі, нярэдка па падмостках пазнавалі саміх сябе. На пачатку ХХ стагоддзя полацкі тэатр ставіў спектаклі на лацінскай і французскай мовах, а таксама на польскай, прычым персанажы з ліку паспалітых людзей гаварылі па сцэне па-беларуску.

Ордэнскае кіраўніцтва сачыла за школьнымі тэатрамі і загадвала рэктарам увесь час  абнаўляць рэпертуар. Адзін раз у год у зале ці пад адкрытым небам Полацкі калегіум ладзіў вялікі публічны спектакль, дзе акцеры выступалі перад педагогамі, бацькамі і ўсімі жадаючымі паглядзець спектакль. Найлепшыя месцы займалі вядомыя гараджане.

Настаўнік:  Пры калегіуме існавалі інтэрнат, бібліятэка, друкарня,карцінная галерэя, музей, шпіталь для бедных.

Езуіцкі музей пабудаваны па тыпу кунсткамеры быў адкрыты ў 1787г. Стварыў яго Габрыэль Грубер.

Сем скрынак займала нумізматычная калекцыя. Знаходзіліся тут археалагічныя знаходкі, кітайскі посуд, біўні мамантаў, зброя розных плямен і народаў, рукапісы старажытных актаў.

Езуіцкі збор меў мноства мастацкіх вырабаў з каштоўных камянеў, каралу і бурштыну. Знаходзіўся тут партрэт Кацярыны Вялікай. Фізічныя прыборы ў колькасці 141 размяшчаліся ў 10 шафах.

Карцінную галерэю стварыў таксама Габрыэль Грубер. Тут знаходзіліся напісаныя на дрэве карціны Рубенса "Смерць Архімеда", "Пошукі Архімедавай магілы", копіі карцін Рафаэля і Тыцыяна, партрэты еўрапейскіх манархаў, дзеячаў Рэфармацыі Марціна Лютэра і Жана Кальвіна, некалькі вялікіх палотнаў самаго Грубера, мастацкі летапіс у выглядзе выяў вядомых педагогаў і выпускнікоў. Адзін з гэтых партрэтаў - магістра архітэктуры і жывапісу Язэпа Прозара захоўваецца ў Маскве, другі - прафесара старажытных усходніх моваў Міхаэла Квіена - у калекцыі Беларускага мастацкага музея.

Пры калегіуме існаваў так званы канвікт для дзяцей з багатых сем'яў. Тут выкладаліся тыя самыя навукі, але падбор педагогаў быў лепшы і час навучання не абмяжоўваўся. У канвікт прымалі хлопчыкаў ад 8 да 14 гадоў. Правілы былі даволі суровыя: галоўнай дабрачыннасцю лічылася паслушэнства, забаранялася начаваць у іншым месцы, усе жыцце ішло на вачах у выхавацеляў. Уяўленне пра побыт юных шляхціцаў дае пералік рэчаў, што вучань набываў сваім коштам: пасцель, шырмы, святочнае і будзённае адзенне, калапку да стала, рукамый, куфар. Езуіты, як заўседы, клапаціліся пра харчаванне - абед складаўся штодня з 5 разнастайных страў, а вячэра з чатырох.

Высокі ўзлет Полацкі калегіум перажываў у апошняй чвэрці XVIII стагоддзя, калі забаронены рымскім папам Кліментам Х1У ў 1773г. ордэн езуітаў захаваўся з дазволу расійскай царыцы Кацярыны П толькі ў Беларусі, а Полацк зрабіўся ордэнскай сталіцай. Імператрыца разумела выгады сяброўства з езуітамі. Па-першае, яна ставіла на службу багаты ордэн і заваёўвала сімпатыі новых падданых каталіцкага веравызнання. 

Па-другое, не затрачваючы сродкаў, захоўвала на далучаных землях высокаразвітую сістэму адукацыі.

У Полацк ехалі літаратары, мастакі, медыкі, гісторыкі, хімікі і астраномы. Полацк перажываў новы ўзлет. На нейкі час ён стаў адной з інтэлектуальных сталіц Еўропы, што спрыяла ўздыму калегіума (у канцы XVIII стагоддзя ў ім было трыста студэнтаў) і ўсей адукацыйнай справы Беларусі. У пачатку Х1Х стагоддзя ўзніклі планы ператварыць Полацкі калегіум у другі пасля Віленскага ўніверсітэта на землях былога Вялікага княства Літоўскага. Гэта адбылося ў 1812г., калі калегіум быў ператвораны ў акадэмію з усімі правамі ўніверсітэта. Такім чынам, Полацкі калегіум меў вялікае значэнне ў распаўсюджванні адукацыі і развіцці культуры на Беларусі. Езуіцкія калегіумы былі на той час навучальнымі ўстановамі ў свеце, яны садзейнічалі ўсталяванню на Беларусі заходнееўрапейскай сістэмы адукацыі.

            Вынік заняткаў.  

            Індывідуальныя заданні: падрыхтаваць паведамленні пра выкладчыкаў і вучняў калегіума.

